
Visokom  predstavniku
dodijeljena  Evropska  nagrada
“Karlo  Veliki”  Domovinskog
udruženja sudetskih Nijemaca
Visokom  predstavniku  Valentinu  Inzku  danas  je  u  Augsburgu
dodijeljena  Evropska  nagrada  “Karlo  Veliki”  Domovinskog
udruženja sudetskih Nijemaca, kao priznanje za njegov doprinos
razumijevanju i saradnji među narodima i zemljama centralne
Evrope.

U  svom  obraćanju  prilikom  prihvatanja  nagrade,  visoki
predstavnik  je  istaknuo  napore  koji  se  poduzimaju  na
postizanju  pomirenja  i  jačanju  vladavine  prava  u  Bosni  i
Hercegovini.

“Naš kratkoročni i dugoročni cilj treba biti da se sve strane
suoče sa svojom odgovornošću. Upiranje prstom samo u zlodjela
drugih ne vodi ka trajnom pomirenju niti će izbrisati nepravdu
počinjenu u nečije ime”, rekao je Inzko.

Govoreći  o  vladavini  prava,  visoki  predstavnik  je  izrazio
svoje duboko uvjerenje da je “moguće osigurati miran suživot i
funkcionalnost države samo ukoliko se zasnivaju na čvrstim
pravnim temeljima.”

Inzko je također istaknuo ogromne izazove sa kojima se danas
suočavaju građani Bosne i Hercegovine: “Ljudi znaju da se svi
nalaze u istoj situaciji i da se moraju suočiti sa istim
problemima, kao što su nezaposlenost, svakodnevna korupcija i
nedostatak  prilika  za  buduće  generacije”.  On  je  izrazio
žaljenje  što  neki  političari,  umjesto  da  se  bave  ovim
problemima,  insistiraju  na  nacionalističkoj  politici  i
retorici.

Visoki predstavnik je pozvao širu međunarodnu zajednicu da
posveti više pažnje području Jugoistočne Evrope, istovremeno
pohvalivši strategiju EU u Bosni i Hercegovini.

Raniji  laureati  su  bili  ljudi  koji  su  predvodili  put  u
evropske integracijske procese, kao što su bivši predsjednici
Panevropske  unije,  grof  Richard  Nikolaus  von  Coudenhove-
Kalergi i Otto von Habsburg, kao i bivši ministar finansija
Njemačke Theo Waigel.

Valentin  Inzko  je  današnju  nagradu  primio  u  prisustvu
gradonačelnika Augsburga dr. Kurta Gribla, bavarske državne
ministrice za rad i socijalnu politiku, porodicu i integracije
Emilije Müller i mnogih drugih gostiju.


